
 

 

1 
 

11.06.26 

 

Inatsisartut suleriaasianni § 37, imm. 1 naapertorlugu, matumuuna Naalakkersuisunut 

imaattunik apeqquteqarpunga: 

 

Naalakkersuisunut apeqqutit: 

1. Nerlerit Inaat aamma Island akornanni silaannakkut angallannermi 

kiffartuussinissamik isumaqatigiissut atuuttoq allanngortinneqassappat, 

Naalakkersuisut naliliinerat naapertorlugu qanoq aningaasatigut naleqassava, 

taamaalilluni Ittoqqortoormiunut aammalu Ittoqqortoormiinit angalanissamut 

pisariaqartitsisut takornarianit ulikkaaqqasuni arlaleriarlutik 

inissaqartinneqanngitsoortarnissaat pinngitsoortinneqarsinnaaqqullugu? 

a. Naalakkersuisut sulissutiginiarpaat, najukkami innuttaasut 

aqqutigineqartumi annertunerusumik salliutinneqartarnissaat? 

b. Naalakkersuisut peqatigisaanik qulakkeerniarlugu suliniuteqassappat, 

allakkat, poortukkat nassiussallu allat pisariaqanngitsumik kinguaattooratik 

imaluunniit uninngatinneqartinnagit tigusisussanut apuunneqartarnissaat? 

2. Silaannakkut angallannikkut kiffartuussinerup Ittoqqortoormiuni maannakkut 

atuuttumut mittarfiullu nutaap atuutilernissaata tungaanut pitsanngorsaanissamut 

periarfissaasinnaasut Naalakkersuisut  takusinnaasaat suuppat?  

a. Kiffartuussinissamik isumaqatigiissut atuuttoq allanngortinnagu suut 

aalajangersimasut aaqqiissutitut ivertinneqarsinnaappat? 

b. Suut aaqqiissutit kiffartuussinissamik isumaqatigiissutip 

allanngortinneqarnissaanik pisariaqartitsissappat? 

c. Pitsanngorsaatissat assigiinngitsut aningaasatigut qanoq naleqarnissaat 

Naalakkersuisut naliliiffigisimavaat? 

3. Naalakkersuisut qulakkeerniarlugu suliniuteqassappat, Nerlerit Inaat aqqutigalugu 

Ittoqqortoormiunut aammalu Ittoqqortoormiinit silaannakkut angallannermi 

kiffartuussinissamik isumaqatigiissummut allannguutissanik 

aalajangiisoqannginnerani Ittoqqortoormiuni innuttaasut pisariaqartitaat 

kissaatigisaallu pillugit tusarniaaffigineqarnissaat? 

a. Naalakkersuisut qanoq innuttaasut peqataatinniarpaat? 

b. Maannakkut kiffartuussinermut innuttaasut misilittagaat, matumani 

timmisartuussinerit ulikkaaqqasarnerat, nassiussat kinguaattoortarnerat 

aammalu pisariaqartumik angalanissamut periarfissat killeqartarnerat 

ilanngullugit nalilersuinermi ilaatinneqassappat? 

 

(Inatsisartunut ilaasortaq Mette Arqe-Hammeken, Naleraq) 

Tunngavilersuutit: 

 

Silaannakkut angallanneq assorujussuaq ullutsinni pingaaruteqartorujussuusoq 

naluneqanngilaq, taannatuaammammi angalaniarutta aqqutissatuarisarput 

Ittoqqortoormiuniit illoqarfinnut nunamullu allamut angalaniarutta aqqutissatuaq. 

Tamaat nunarput inuilu assigiimmik kiffartuunniaraanni pisariaqarluinnartuuvoq sutigut 

tamatigut silaannakkut angalaniarnikkut pitsaasumik kiffartuussinissaq sullinneqarnissarlu 

nunaqavissunullu salliutitsinissaq pissasoq.  

Kiffartuussinermut isumaqatigiissummi ukiorparsuarnik ajornartorsiutigisaasumi aammalu 

poortukkanik allakkanillu apuussuisarnermut tunngatillugu kiffartuussinissamut 

isumaqatigiissummi sullitanut sullisserpalaarnerusumik aaqqiisoqarnissaa 

iliuuseqartoqarnissaalu anguniarpara. 

Naluneqarunnaareersutut Ittoqqortoormiut mittarfittaartussaavoq, tassunga tunngatillugu 

suliami ingerlatsisoqarpoq siunissamilu piviusunngortussaalluni, taamaakkaluartoq 

tungaanut suli kiffartuussineq nunatsinni Naalakkersuisut akisussaaffigivaat taannalu 

sullissilluartumik kiffartuussilluartumilu torersumi ingerlattussaallugu pisussaaffigivaat, 

massakkullu ullutsinni pisussaaffik taanna pitsaasuusimanngilaq allanngortariaqarlunilu.  

Isumaqatigiissut sullisserpalaartumik kiffartuussinissamut 

isumaqatigiissusiorfigineqartarisarnissaat assut pingaartuuvoq ajornartorsiutit 

nalaanneqartuartut nalaanneqaqqissanngippata, aamma poortukkanut allakkanullu 

tunngatillugu.  

Eqqarsaatigilluakkamik isumaqatigiissusiortoqarnissaa pingaaruteqartuuvoq, 

kiffartuussinermut isumaqatigiissut Ittoqqortoormiut mittarfissttaarnissaata tungaanut 

Islandi aamma Nerlerit inaata akornani sumiginnaqqinnagu aaqqiisoqarniassammat. 

Mittarfittaarnissaata tungaanut ajornartorsiut isiginngitsuusaaqqiinnarneqarpat nunamut 

innuttaanullu sumiginnagaanerussammat. 

 

Apeqqutigineqartut ullut suliffiusut qulit (10) iluanni allakkatigut akineqareersimanissaat 

piumasarineqarpoq. Oqaatsinik nutserisimanermi paatsuungasoqassatillugu kalaallisut 

allassimasoq aallaavigineqassaaq. 


